
sþ. 206. Tillaga til þingsályktunar [162. mál]
um Öryggisráðstefnu Evrópu.

Flm.: Björn .Jónsson, Hannibal Valdimarsson.

Alþingi lýsir yfir samþykki sínu við fram komna hugmynd um "Öryggisráð-
stefnu Evrópu", er hafi tvennt að meginmarkmiði:
1. að hernaðarbandalögin tvö, NATO og Varsjárbandalagið, verði lögð niður og

leyst af hólmi með sameiginlegu öryggiskerfi allra Evrópuríkja, Bandar íkjanna
og Kanada,

2. að ná samkomulagi um gagnkvæman brottflutning allra erlendra herja úr lönd-
um álfunnar,

og ályktar því að skora á ríkisstjórnina að vinna að því innan Norðurlandaráðs,
NATO og annarra alþjóðlegra samtaka og stofnana, sem ísland er aðili að, að slík
ráðstefna komist á hið fyrsta. Jafnframt felur Alþingi ríkisstjórninni að athuga
möguleika á því, að ráðstefnan fari fram í Reykjavik, og, sé það talið kleift, bjóði
Reykjavík fram sem stað til slíks ráðstefnuhalds.

Greinargerð.

I.
Um aldarfjórðungsskeið hafa deilur varðandi íslenzk öryggismál, aðild að hernað-

arbandalagi og setu erlends hers í landinu, klofið þjóðina í tvo andstæða hópa. Þessar
deilur hafa með margvíslegum hætti gripið inn í stjórnmálalíf í landinu, valdið óeðli-
legrí greiningu landsmanna í stjórnmálaflokka og m. a. yfirgnæft ýmis brýn innlend
hagsmuna- og framfaramál og torveldað eðlilega samstöðu um lausn þeirra. Um ára-
tugi hafa og umræður um utanríkismálin að mestu takmarkazt við þessa þætti og
staðnað í sömu sporum líkt og tveir andstæðir hópar í skotgrafahernaði, sem sífellt
halda áfram að skiptast á sömu skeytum, án þess að annar aðilinn geti vonazt til að
vinna nokkurn úrslitasigur yfir hinum.

Að sjálfsögðu má lengi um það deila, hvort nokkur vörn sé í aðild að hernaðar-
bandalagi og setu erlends herliðs á tímum flugskeyta, er senda má heimsálfa milli
með gereyðandi vetnissprengjur, og ekki bindur það endi á slíkar deilur, þótt hætt-
urnar, sem slíku fylgja, séu næsta auðsæjar. Eins getur það lengi orðið deiluefni,



hvort okkur verði tryggt öryggi með því að hverfa aftur til einhliða hlutleysis-
yfirlýsingar frá 1918, ef hernaðarlegt mikilvægi íslands er slíkt, að herveldi á
vesturhveli jarðar telur sér hag í að nota landið sem risavaxið móðurskip í Atlants-
hafi. Að sjálfsögðu má styðja það með sögulegum dæmum og hliðstæðum, að slíkar
yfirlýsingar hafi reynzt haldlausar, - jafnvel í þeim tilvikum, sem þær voru tengdar
stuðningi eins eða fleiri stórvelda, - þótt slíkur samanburður sanni auðvitað ekki,
hvers virði þær kynnu að vera við núverandi aðstæður. Reynsla síðustu ára af hörð-
um umræðum um þessi efni er þó varla önnur en sú, að hver haldi þar sínu og allir
sameiginlega óbreyttu ástandi.

Hins vegar hafa jafnvel þeir, sem ákafast og einlægast hafa stutt þá stefnu,
sem fylgt hefur verið síðasta aldarfjórðung, fæstir gengið lengra en svo í málflutn-
ingi sinum að réttlæta þetta hvort tveggja, þátttöku í NATO og setu erlends hers í
landinu, sem illa nauðsyn, sem aflétta bæri þegar er eðlilegt ástand skapaðist í Evr-
ópu. því er þessi tillaga hér flutt sem tilraun til að bregða á loft á ný sameiginlegu
markmiði allrar þjóðarinnar og allra flokka: Að Íslendingar leggi sitt lóð á vogar-
skálina til að nema orsökina brott fyrir óeðlilegu og óviðunandi ástandi, með því
að hernaðarblokkirnar séu leystar upp, erlendir herir fluttir á brott og hverri þjóð,
smárri og stórri, veitt tækifæri til að taka upp þau samskipti við önnur ríki, sem
hún telur sér hentugast og hagkvæmast, án tillits til mismunandi samfélagsforma.

II.
Með Öryggisráðstefnu Evrópu, er ynni að því að ná samkomulagi um þau mark-

mið, er í tillögu þessari felast, er einmitt verið að gera slíka tilraun. Um hana ætti
því varla að geta orðið ágreiningur hér á háttvirtu Alþingi. Að vísu er tillagan um
Öryggisráðstefnu Evrópu komin fram frá ríkjum Varsjárhandalagsins, og kynni það
að vekja tortryggni einhverra. En á það má benda, að þar eystra sem annars staðar
ríkir ekki lengur einn vilji og eitt vald í sama mæli og á tímum hins "kalda stríðs",
og getur því mjög margvíslegur tilgangur legið á bak við þessa hugmynd hjá hinum
ýmsu ríkjum Austurblakkarinnar. Ekki hvað sízt gæti þar legið til grundvallar hjá
hinum smærri ríkjum, að með því að losna úr viðjum hernaðarbandalags gætu þau
öðlazt tækifæri til að styrkja sig verulega gagnvart stórveldinu í þeim hluta álfunnar
með margvíslegum og marghliða samskiptum við hinar vestrænu þjóðir. A það má
sérstaklega benda, að hefði Varsjárbandalagið ekki verið til, er mjög ólíklegt, að
til atburðanna í Tékkóslóvakíu hefði komið sumarið 1968, og ríkisformið þar þá
fengið að þróast með eðlilegum hætti til sósíalisma. Tilvist NATO gat hvorki þá né
í Ungverjalandi hindrað rás viðburðanna, heldur var raunverulega lykillinn að
möguleikum Sovétríkjanna til íhlutunar. Með sama hætti hefur tilvist hernaðar-
bandalaganna með margvíslegum hætti hindrað eðlilega samfélagsþróun í Vestur-
Evrópu, þar sem hernaðar legir hagsmunir hafa verið taldir gera það nauðsynlegt
að styrkja í sessi afturhaldssumar einræðisstjórnir, sem voru "öruggari" banda-
menn en lýðræðissinnaðar alþýðuhreyfingar, sem af vanmætti voru að berjast við
að leiða stjórnmálahugmyndir 20. aldarinnar til vegs í landi sínu. Hernaðarbanda-
lögin tvö eru því alvarleg hindrun á rús eðlilegrar pólitískrar þróunar í austri og
vestri.

III.
A þessu ári hafa og verið brotnir niður ýmsir múrar, sem skilið hafa austur og

vestur frá tímum kalda stríðsins. Ber þar hæst gerbreytingu á utanríkispólitík
Vestur-Þýzkalands, samninga þess við Sovétríkin og Pólland, fyrirhugaða samninga
við Tékkóslóvakíu og nokkra breytingu til hins betra í samskiptum beggja þýzku
ríkjanna. Þá má nefna, að bæði Vestur-Þýzkaland og Frakkland hafa tekið mjög vel
tillögunni um Öryggisráðstefnu og að Finnland, sem um margt er í svipaðri aðstöðu
og ísland, hefur gengið mjög fram fyrir skjöldu, til þess að ráðstefnan megi sem
fyrst verða að veruleika, nú síðast sent 35 ríkjum boð til slíkrar ráðstefnu í Helsinki.



Öll rök hníga að þvi, að um þessa tillögu náist víðtækt samkomulag. Ber þar
hæst:
1. Með þvi yrði á nýjan leik brugðið á loft sameiginlegu markmiði þjóðarinnar í

utanríkismál um og dregið úr þeim skaðvænlegu og hatrömmu deilum, sem
klofið hafa þjóðina í tvær ósættanlegar fylkingar og hindrað samstöðu um brenn-
andi réttlætis- og framfaramál innanlands.

2. Ekki verður séð, að þjóðin fái með skjótvirkari hætti losnað við hvimleiða og
hættulega erlenda hersetu og undan þátttöku í hernaðar bandalagi.

3. Hér fara saman hagsmunir íslands og flestra annarra smárra og meðalstórra
ríkja i Evrópu.

4. Með þvi að ganga fram fyrir skjöldu í þessu máli er tækifæri fyrir ísland að
ávinna sér álit og virðingu á alþjóðavettvangi.
Að leggja til, að ísland bjóði Reykjavík sem aðsetur slikrar ráðstefnu, gerir

hvort tveggja i senn, að leggja áherzlu á þær vonir, sem við bindum við niðurstöður
hennar, - og að vekja athygli á íslandi sem kjörnu landi til alþjóðlegs ráðstefnu-
halds, ekki siður á sviði stjórnmála en á öðrum sviðum.


